
I 

 
 
ІЛЮЗІЯ  I   PЭЧАІСНАСЦЬ 
 
Заглянуў я ізноў на Падляшша, 
Каб у ціску пакутлівых сноў, 
Нагадаць дні з хвілінамі шчасця 
Перажытых між родных палёў; 
        Нагадаць аб дзіцячых забавах 
        У садах, агародах, лясах, 
        Аб усмешках дзяўчат кучаравых, 
        Бестурботнасці ў іх галасах; 
Каб успомніць юнацтва прыгоды 
І  вясковых сардэчных  сяброў, 
Дні вясёлага шчасця-лагоды 
У   абдымках зялёных  дуброў. 
         І хвіліны ваенных падзеяў, 
         Страх ад выбухаў жудасных бомб, 
         Як усіх  нас злучала надзея, 
         Што заціхнуць і бура, і  гром... 
Пахадзіў  я  па  роднай  мясціне, 
У  царкву  на  Іллю   заглянуў, 
Пастаяў   пры  бацькоўскай  магіле,  
Памаліўшыся,  іх  памянуў. 

Пагасціў  у  сястры  роднай  хаце, 
Дзе  знаёмы   мне   кожны   куток, 
Дзе  з  іконы  старой   Богамаці 
На  мяне  кіравала   свой  зрок. 

І, здаецца,   цяпер  папракала, 
Што   я  рэдка   заходжу   сюды, 

Што мне часу заўсёды замала, 
Што  забыўся, кім  быў малады. 
 Не  забыў  я...  Гады ўжо не тыя, 
 Час  бязлітасны ўсё пазмяняў: 
 І  лясы парадзелі густыя, 
 І  лугі, дзе  я пасвіў каня. 
Час змяніў навакольныя вёскі: 
Вось  знаёмыя пуні, дамы 
Пазмянялі на дахах прычоскі, 
Краты ў  вокнах нібыта ў турмы. 
           Пры іх дахі з гнілою  саломай, 
 І   праёмы  для  вокан без рам. 
 Ля тых хат ні сабакі, ні  лома, 
 Не  пабачыш  ні плоту, ні брам. 
Жыхары іх  даўно ўжо ў магіле 
А  ўнукі  і дочкі-сыны 
Аб бацьках і аб вёсцы забылі, 
І аб іх больш не сняцца ім сны. 
 Хат  бязлюдных  многа  навокал, 
            А  у  іншых – адны  старыкі. 
 Безнадзейная ўсюды памрока, 
            Цішыня, як  над тонню ракі.   
Cустракаю  рэдка знаёмых, 
Усе амаль у  нябыт  адышлі. 
І  палі, дзе араў я  да стомы, 
Пустазеллем  зусім  зараслі. 
 Як  чужы  я  ўжо  чуюся  ўсюды, 
 Што  хмызняк  на  старой  цаліне, 
 І  ілюзіяй сталі мне годы 
 Перажытыя  мною тут нібыта ў сне. 

РОДНЫЯ СЛОВЫ 
 
Родныя словы, якія я рана пазнаў у жыцці, 
Якія ў калысцы я слухаў пад спеў матчынай мовы, 
Больш прыгажэйшых слоў цяпер не магу я знайсці, 
Чым у дзяцінстве пазнаныя мілыя  родныя словы. 
 
Пазней я пазнаў  шмат далёкіх і блізкіх мне моў 
І нават  змушаны быў іх вывучаць паспяхова, 
Але з усіх тады мною нялёгка завучаных слоў 
Найпрыгажэйшымі вечна асталіся родныя словы. 
 
Нават ў няволі, калі толькі  й  чуў варожых слоў крык 
І некаму нельга было мне паскардзіцца дзесь                      

выпадкова, 
Адною пацехай былі для мяне, як жывы мацярык, 
Думкі мае, звязаны з гукаў роднае мовы. 
 
З іх я складаў, як у школе складае літары вучань малы, 
Сказы, расказы, лісты і вершы, а часам прамовы. 
Ворагам горкія былі напэўна яны, што палын, 
А для мяне наймілейшымі родныя словы. 
 
Сэрца мне лечаць яны, як лекі ці нейкі бальзам, 
Смутак прагоняць у час, калі зіма на свет кіне аковы. 
У адзіноцтве ніколі я не застануся сам-насам, 
Бо пры мне заўсёды яны – прыгожыя родныя словы. 
 
І хоць цяпер я жыву між людзей мне цалкам чужых, 
Чужых, прызнаюся вам, па веры маёй і па мове, 
Я даражыў  імі заўжды і буду далей даражыць  
I помніць буду ўвесь час прыгожыя родныя словы. 

ЧАМУ ТЫ ХМУРЫШСЯ? 
 
Чаму ты хмурышся, калі я да цябе 
Загавару на нашай роднай мове? 
Яе ж мы ўчыліся з табою, як хадзьбе, 
З дзяцінства дзён пры кожным нашых матак слове. 
 Ты пагарджаеш роднай моваю бацькоў, 
 Ёй гаварыць са мной ты лічыш за ліхацтва. 
 І ўжо стараешся забыць сваіх сяброў, 
 З якімі ты правёў калісь гады юнацтва. 
Глядзіш наўкола, ці каго няма пры нас, 
Ці нехта нашу не пачуе тут гаворку, 
І пры знаёмых ты баішся назапас, 
Каб не адкрылі ў радаслоўі маскіроўку. 
 Пры іх ты чуешся, як ціхі ніцы раб 
 І свой народ ты абзываеш разам з імі, 
 Сам, у шкарлупіну схаваўшыся, як краб, 
 І там дрыжыш ты з таямніцамі сваімі. 
Сваё ты імя для знаёмых замяніў, 
І імяніны ўжо святкуеш у дзень новы. 
Заўжды баішся, каб і хатні твой архіў 
Не аказаўся у чужых руках выпадкова. 
 Таму не ходзіш, нават рэдка, ты ў царкву, 
 Каб не пабачыў там цябе якісь знаёмы 
 І што хаваеш  не адкрыў ён наяву, 
 Каб нечакана ўсё ім сталася вядомым. 

РОДНАЯ ПРЫРОДА 
 
Вось і родная мая прырода, 
Да якой даўно  прывык, 
Пахне лесам, кветкамі і мёдам, 
І чуць часта белых гусак крык.  

Дзе было калісь адно балота, 
Там расце высокая трава, 
Нават у вялікую спякоту 
Зелянее ў сонцы мурава. 

Тут калісь я ўлетку плаваў лодкай, 
А зімой я ездзіў на каньках, 
А вясною часта ў час паводкі, 
Па вадзе хадзіў я па палях. 

Тут пры лузе залаціцца збожжа, 
І чакае ўсіх тут ураджай, 
Лубін жоўты ўжо зацвіў прыгожа, 
А за ім расце зялёны гай. 

Толькі лес цяпер стаў вельмі рэдкі, 
Дзе калісь я па грыбы хадзіў, 
Хоць з тых дрэў знайшліся б тут і сведкі, 
Як між імі ў гушчы я блудзіў. 

Як між імі я страляў з вінтоўкі, 
Што пакінулі салдаты ў час вайны, 
Як рабіў я з дрэў тут загатоўкі, 
Каб ляснік прадаў за паўцаны. 

А вось там аставілі гармату, 
Разам з трактарам, снарадамі наўкол, 
Я  ёй бавіўся  запанібрата, 
Заглядаючы ў яе глыбокі ствол. 

Выбіраў я са снарадаў порах, 
І паліў яго я на агні, 
Гойдаўся на трактарных расорах, 
І знайшоў у кузаве магніт. 

Месца гэта мала хто ўжо помніць, 
Бо яно кустамі зарасло, 
Толькі ў поўдзень сонечныя промні 
Заліваюць радасным святлом.        

Ходзіць мала тут цяпер народу, 
Хоць дарога блізкая бяжыць. 
Я гляджу на родную прыроду, 
І прыемна ў сімбіёзе з ёю жыць. 

 
  



11 

 
АБУДЗІЛАСЯ ПРЫРОДА 
 
Абудзілася прырода 
З леташняга сну, 
Прывітала звонкай одай 
Каляровую вясну. 
 І адзеліся ўсе дрэвы 
 У зялёны сарафан. 
 Загучалі птушак спевы, 
 На лужку расцвіў дыван. 
Прыляцелі ўжо два буслы 
І прыселі на гняздзе, 
Спалучылі дзюбы-вусны 
І цалуюцца сабе. 
 І журчыць паблізу рэчка 
 Крышталёваю вадой. 
 А ад рэчкі недалёчка  
 Крочаць гусі чарадой. 
Дзеці бавяцца ля школы, 
Бо пачулі цеплыню. 
Людзі цешацца наўкола, 
Што пабачылі вясну. 

ГАРА СТАРОГА ДОМА 
 
У доме бацькоў на гарышчы 
Знайшоў я стары свой архіў. 
У моцным куфэрку сястры 
Ён маці маю перажыў. 
 Яна там складала ў яго 
 І пісьмы і здымкі мае, 
 І ўсё, што з чужых берагоў 
 Калісьці я слаў для яе. 
З куфэрка выйшаў, як джын, 
Рой успамінаў маіх –   
У фота прыгожых дзяўчын, 
У вершах альбомных да іх. 

І пісьмы з няволі маёй, 
І здымкі, як быў малады, 
А ў сшытках забыты настрой, 
Які перажыў я тады. 

ЗЯЗЮЛЯ 
 
Я іду па скраю лесу, 
Вецер шэпча нада мной 
Нібы байку, нібы песню, 
З кім спаткаюся вясной. 
 Слоў яго не разумею 
 І не веру варажбе. 
 Маю толькі я надзею, 
 Што дзень скончу на хадзьбе. 
Раптам збоку дзесь зязюля 
Палічыла мне гады 
Й нагадала мне  матулю, 
Што хадзіла вось сюды. 
 Тут калісь у лесе гэтым 
 Мы хадзілі з ёй ў грыбы, 
 А пад лесам кожным летам 
 Працавала ля касьбы. 
Помню я, што кукавала 
Ёй зязюля ўсю вясну. 
Кукавала нібы ўдала, 
Прадказала жыць з казны. 

А цяпер зязюля толькі 
Палічыла мне гады. 
Налічыла мне іх столькі, 
Што ахрыпла з той нуды.

II 

 
 
 
ПРАЙШЛА ВЯСНА 
 
Пражыў я многа, многа вёсен, 
І вось прайшла яшчэ адна. 
Яна без следу, безгалоссем 
Прабегла ў цемры, давідна. 
 І не аставіла мне следу, 
 Не будзе рэхам успамін. 
 Не меў я шчасця, ні злыбедаў, 
 А, як пустэльнік, толькі сплін. 
Якая ўжо яна па ліку? 
Які ўжо ў лічбах яе знак?   
Адна каса вісіць на цвіку, 
А побач крэсла ці чарвяк. 
 З касой таксама будзе лета, 
 Каб вастрыё над галавой, 
 Мне пагражала смерцю гэтак, 
 Як кат з паднесенай рукой. 
І што мне новага дасць лета? 
Напэўна кветкі, як заўжды, 
І ягад  многа для дыеты, 
І груш ды яблыкаў пуды. 
 Што будзе з марамі маімі? 
 Ці споўняцца і наталяць? 
 Ці будуць мроямі пустымі, 
 Як пустазелле на палях? 
Пакуль яшчэ яму я веру, 
Што нешта зменіцца ў жыцці, 

Хоць  больш не мару аб кар’ еры 
Ці фірму новую адкрыць. 
 Хачу, каб плод дала мне праца, 
 Каб не прапаў яе пачын, 
 Каб ёю хтось мог любавацца, 
 Каб знаў яе не я адзін. 
І маю я яшчэ надзею,  
Што мрояў радужны ручай 
Дасць вільгаць зерням, што пасею, 
І будзе летам ураджай. 

І можа восенню, зімою 
Мне праца дасць свае плады. 
Калі нацешуся, то мроі 
Прыйдуць мне новыя тады. 

НЕ СМУТКУЙЦЕ АБ БЫЛЫМ 
 
Не смуткуйце аб былым, 
Смутак  вам больш не паможа. 
Што было і што па ім, 
Не прыедзе з падарожжа. 
 Толькі помніце заўжды 
 Аб яго старых уроках, 
 Пра лады і нелады  
 Пры сваіх адважных кроках.   
Не забудзьце вы ў жыцці 
Аб памылках і заганах, 
Каб далей маглі ісці 
Вы дарогаю жаданай. 
 І не плачце на ваш лёс, 
 Хоць ён не заўсёды добры. 
 Ён не прыйдзе на запрос, 
 Можа джаліць ядам кобры. 
Трэба ўмець ім кіраваць, 
Як касмічнаю ракетай: 
Як працуе галава, 
То пабачыце  паўсвета. 
 Толькі немач і вайна 
 Непакорны вашай сіле, 
 І не ваша ўжо віна, 
 Што знайшліся пры магіле. 

MЫ ГОСЦІ 
 
Сюды мы, ў гэты свет зямны, 
Прыйшлі, як госці, ненадоўга. 
Як кветкі радаснай вясны, 
Жывем да сцюжы ці знямогі. 
 Пакуль тут сонца свеціць нам 
 І дожджык вільгаццю нас поіць, 
 Прыроды молімся багам 
 Прад іх свяшчэнным аналоем. 
Ім дзякуем за добры лёс, 
За ўсе прыгожасці натуры, 
І цешымся, як альбатросы 
Ў лёце, схопленыя бурай. 
 Як кветкам восень і  зіма, 
 Нам старасць з’ явіцца ў парогах, 
 Свет стане змрочны, як турма, 
 Прыдуць хваробы і трывога. 
Тады пачуем, што мы тут 
Ужо не доўга госцем будзем, 
Што наш канчаецца маршрут, 
Што нас чакае ўжо бязлюддзе. 
 Мы запытаемся тады, 
 Што мы пасеялі на свеце, 
 Ці будуць помніць праз гады 
 Нас нашы ўнукі, нашы дзеці.  

ЧАЛАВЕЧЫ ЛЁС 
 
Ці выбірае чалавек 
Свой лёс, жыцёвую дарогу? 
Ці жабраком ён будзе век? 
Мо афіцэрам? Педагогам? 
  
Адзін жыве дзесяткі год, 
Другі дзіцём свет пакідае, 
А трэцяму нат перашкоды 
Не шкодзяць, але памагаюць. 

У ЧЫМ СЭНС ЖЫЦЦЯ 
 
Жыццё – забава, барацьба, цярпенне, 
Шуканне славы, грошай і людзей. 
Адны сэнс шчасця бачаць у натхненні, 
У творчым ўздыме, ў пошуках ідэй. 
 Яны шукаюць шчасця ў вынаходстве, 
 Каб лепшае жыццё меў чалавек, 
 Другія трацяць час у адзіноцтве, 
 У келлях пражываючы свой век. 
А трэція шукаюць славы ў бітвах, 
І цешацца, калі дзесь льецца кроў. 
Чацвёртыя сяброў зарэжуць брытвай, 
З драпежнасцю і дзікасцю  звяроў 
 А пятыя, схапіўшы ў рукі ўладу, 
 Для славы заклікаюць на вайну, 
 Любуюцца ў бамбёжках, кананадах, 
 Змяняючы палеткі  ў цаліну. 
А шостыя ў забаве і раскошы 
Пражыць імкнуцца ўсё сваё жыццё, 
Не цешыць слава іх, а толькі грошы, 
Гулянкі, п’ янкі і  ў сексе забыццё. 
 Задумайцеся хоць бы на хвіліну: 
 Ці знойдзецца ў вас сэнс дзесь у жыцці? 
 Ідуць гады, па твары распаўзаюцца маршчыны, 
 І цяжка будзе сэнс жыцця знайсці. 

АСУДЖАНАСЦЬ 
 
Сядзіш ты сам замкнёны ў коле 
І вырвацца з яго не можаш. 
Ты, як пузыр у альвеоле, 
Абвіты моцнай агароджай. 
 То чуешся як у кальчузе, 
 Што звязвае твае ўсе рухі, 
 Ці дзесь у безнадзейным крузе 
 Сабак галодных віславухіх, 
Якія ў кожную хвіліну, 
Гатовыя цябе загрызці. 
Надзейную ім строіш міну, 
Што будуць мець з цябе карысці. 
 Глядзіш з замкнутасці маркотна, 
 Усмешкай маніш наваколле 
 І хочаш з сажалкі сваёй балотнай 
 На волю выляцець, як сокал. 
Аднак баішся, як магілы, 
Быць на свабодзе сам, адзіны, 
І не хапае табе сілы 
Прарвацца з уласнай кажурыны. 
 Злуешся на сваё бяссілле 
 І прывыкаеш да няволі. 
 Ад старасці слабеюць крылы... 
 Такую вось ты выбраў долю. 

НЕ ГАВАРЫЦЕ СЛОЎ  ПУСТЫХ 
 
Не гаварыце слоў пустых, 
Нікчэмных, для хлусні, падману. 
Яны нясуць смурод густы, 
З’ яўляюцца прычынай драмы. 
 Ліслівіць нельга аніколі,  
 Бо праўда выявіцца хутка, 
 І з крывадушнае гамонкі 
 Пакажа подласць свае скуткі. 
Не асуджайце вы таго, 
Каго няма якраз прад вамі, 
Бо скрыўдзіць можаце яго 
Сваймі хлуслівымі славамі. 
 Калі ж пасля дакажа ён 
 Вашу ману і крыватолкі, 
 Усюды пойдзе перазвон, 
 Што вы пляткарыце без толку. 
Нельга смяяцца над людзьмі, 
Над іх бядой і іхнім лёсам. 
Бяда-вядзьмарка  з-за сто міль 
Да вас даскочыць з-пад нябёсаў.  

НАРАДЗІЎСЯ НОВЫ ЧАЛАВЕК 
 
Радзіўся новы чалавек: 
Дзіця кахання ці заганы? 
Як пражыве ён сам свой век? 
Ці будзе біты ці каханы? 
 Нават каханае дзіцё 
 У бацькі роднага і маткі 
 Можа мець прыкрае жыццё,  
 Калі нашле лёс недастаткі. 
Найгорш, калі ўжо смерці ўдар 
Загляне ў дом яго  з касою, 
І смерць, як страшны янычар, 
Яго  аставіць сіратою. 
 Які яго чакае лёс, 
 Як будзе мець бацькоў багатых? 
 Ці паплыве, як рэчкі плёс, 
 Ля астравоў і перакатаў? 
Ці не затрымае дзе яго 
Наркотыкаў ліхая смага, 
І саламяны як агонь 
Згарыць у ім да шчасця цяга? 

Ці можа бедны сірата 
Даб’ ецца славы і пашаны, 
Яго сумленнасць, дабрата 
Залечваць будуць людзям раны? 

A можа бацька, як цыган, 
Ад маткі дзесь уцёк далёка, 
А ён, людзей увёўшы ў зман, 
Узбраўся на прастол высока. 
 Ці ён, пазнаўшы ўжо бяду, 
 Валадаром прыемным стане? 
 Ці ўверх узняўшы бараду, 
 Усіх людзей пачне тыраніць? 

Тыранаў, выхадцаў з бяды, 
Гісторыя дала нямала, 
Яны пакінулі сляды 
Радзіме нашай, быццам джалы... 
 Радзілася ў сям’ і дзіця, 
 І кім яно калісьці будзе? 
 Ці згіне ў цемры забыцця? 
 Ці будуць цешыцца ім людзі? 
Ці суджана яму ў жыцці 
Быць грэшнікам, вырадкам, бандытам? 
Ці будзе ён заўжды ісці 
Дарогаю для ўсіх адкрытай? 
 Калі ж наблізіцца канец, 
 І падвядзе ён свой  рахунак, 
 Яму сумленне, як ісцец, 
           ,,Запозна, – скажа, – на  ратунак”.  

 ЦЯГНІК ПРАМІНАННЯ 
 
Цягнік  бяжыць  у  бездань   ночы, 
Мільгаюць  цені  за  акном; 
І  нават не  парадуюцца  вочы 
Хаткі  вясковае   святлом . 
 Месяц  схаваўся  дзесь  за  хмары 
 І  не  засвеціць  светлячок. 
 Дык  астаецца   толькі   марыць, 
 Схіліўшы   галаву  ў  куток. 
Куды   імчуся  я  так  хутка 
Побач  лясоў,  палёў,  садоў? 
Гады  мінаюць,  быццам  суткі, 
Не  астаўляючы   слядоў. 
 Куды   мяне  стыхія  лёсу 
 Па  рэйках  часу  завязе? 
 Ці  кіне  ў  прорву  дзесь   з  адкосу, 
 Каб  акунуўся  я   ў  бядзе? 
Цягнік  імчыць. Куды? Не  знаю. 
Нябачны ноччу  яго  цень. 
Бяжыць  да  пекла  ці  да  раю, 
А  я  старэю  кожны  дзень. 

Знаю  адно – куды  б  ні  кінуў 
Мяне   па  рэйках  часу  лёс, 

           Наступны кожны мой  прыпынак 
           Ужо   не  будзе   маладосць.                        

ПАЛЁТ У СНЕ 
 
У галаве я чую вецер, 
Шуміць у скронях, як віхор. 
Шчаслівым чуюся на свеце, 
Ляцець магу, як метэор. 
 Па лузе я бягу зялёным, 
 Скачу па кветках і траве 
 І бачу многа руж чырвоных, 
 Што выраслі на мураве. 
Бягу й бягу і чую – ў крылы 
Змянілася мне пара рук, 
Я ў іх пачуў так многа сілы, 
Што паляцеў, як цецярук. 

У неба ўзвіўся я высока 
І стаў лятаць там, як арол, 
Лятаў над возерам, затокай, 
І абляцеў я лес вакол. 

Ды людзі пазіраюць знізу 
І зразумець не могуць, як 
Якоесь пудзіла паблізу 
Лятае ў небе, быццам птах. 

І бачу  я – планёр вялікі 
Ляціць за мною наўздагон, 
І я ўцякаю з дзікім крыкам... 
І адпусціў мяне мой сон. 

III 

 
 
ПЛАЧУЦЬ, БУНТУЮЦЦА ЛЮДЗІ 
 
Плачуць і стогнуць людзі ў краіне, 
Голас бунтарны паўсюдна чуцён. 
Скаргі чуюцца ў кожнай мясціне, 
Плачуць па вёсках і гарадах. 
 
Голад зіркае людзям у вочы, 
Ад беспрацоўя расце ліхарад.  
Да забастовак склікаюць рабочых 
Лідэры ўсіх прафсаюзных улад. 

 
Лідэры гэтыя нам абяцалі 
Шчасце вялікае – капіталізм. 
Бізнес знайшлі ў ім яны, што кот сала, 
І забыліся пра альтруізм. 
 
І  як толькі ўзялі ўладу ў рукі, 
Сталі маёмасць людзей прадаваць. 
Брала за бесцан, амаль без парукі, 
Фабрыкі, фірмы заходняя раць. 
 
После прадукцыю купленых фабрык, 
Як не знаходзіла збыту ўнутры, 
Павыключалі, як кнопкай ліхтарык, 
І хваляванняў згасілі кастры.  

Там, дзе палі залаціліся збожжам, 
Ззяе цяпер навакол цаліна, 
Там дзе дзяўчаты спявалі прыгожа, 
Цені сялян там снуюць дацямна. 

 
Іншы маніў нас Японіяй шумна,  
Зоркі на небе ён нам абяцаў. 
Людзі глядзяць на яго, як на клоўна, 
Цешыцца ён, што дурных ашукаў. 

ГРОШЫ 
 
Грошы ў нас сталі ўжо сэнсам жыцця, 
Вабяць яны ўсіх, як бляск у пячоры. 
Часам, як полымем цешаць дзіця, 
Многім прыносяць няшчасце і гора. 
 Можна купіць за іх дружбу людзей, 
 Што будуць скакаць прад табою, як малпы, 
 І на цябе, як на Бога, глядзець 
 І вітаць гарматнымі  залпамі. 
Можна купіць і бандытаў за іх, 
Здольных забіць тваіх ворагаў лютых, 
Знішчыць супернікаў грозных тваіх, 
Даць безразважнай каханцы атруту.             

Грошы даводзяць людзей да вайны, 
Нішчаць усё, што стварылі народы, 
Грошы з’ яўляюцца альфай віны 
За ўсе людзкія на свеце нягоды. 

Людзі за грошы жыццё аддаюць, 
А багацеі крадуць без сумлення. 
Шчасця яны ім пасля не дадуць, 
Нават на старасць, пасля ўзбагачэння. 

Хоць і без грошаў не можна ўжо жыць, 
Але ж не трэба збіраць іх нікчэмна. 
Старасць ідзе, а пры свечках грамніц 
Будзе нас мучыць прад смерцю сумленне. 

ВУСАЧ ПЕРШЫ 
 
Радзіўся я, калі дзяржавай 
Стаў кіраваць адзін вусач. 
Аб ім расходзілася слава, 
Калі гуляў я з дзецьмі ў квач. 
 Аб ім чытаў я ў школе вершы, 
 Чытанкі пра яго жыццё. 
 Ён быў магутны і найлепшы, 
 Яму я верыў, як дзіцё. 
Калі памёр ён, то са смуткам, 
З павязкай чорнай на руцэ 
З жалобай  школаю усюткай 
Мы развіталісь з ім яшчэ. 
 Пасля аб ім пайшлі ў народзе 
 Сумныя весткі чарадой 
 Пра  лагер у Картуз-Бярозе 
 І аб судзе над Грамадой. 
Як для захопу ўсёй улады 
Ён сам зрабіў пераварот, 
Як раздаваў сваім пасады, 
Каб мучылі яны народ... 
 І нават светлыя рэкламы 
 Аб ім, што ззяюць прада мной, 
 Усе ім створаныя плямы         
           Не вымажуць з душы маёй.  

 ВУСАЧ ДРУГІ 
 
Другі вусач нахальна, раптам, 
Пасля кароткіх дзён вайны, 
Змяніўшы ўміг Еўропы карту, 
Прыйшоў з усходняй стараны. 

Яго партрэты дзень і ноч 
 Віселі звонку на дамах, 
 Ягоныя, як сажа, вочы 
 Наводзілі на многіх жах. 
Аб ім зубрыць казалі вершы, 
Яго хвалілі ўсе наўкол, 
Ён, быццам бог, лічыўся першым, 
І меў, як цар, зямны прастол. 
 Ён стаў дыктатарам і катам, 
 І без суда гнаў на расстрэл. 
 Ссылаў у  турмы-казематы 
 Людзей нявінных дэ-юрэ. 
Ў Сібіры ён стварыў гулагі 
Для сваіх жа грамадзян. 
Рукой сатрапа  ўсюды правіў 
Ён, над тыранамі тыран. 

З другім такім, як ён, тыранам                                                                                                  
 Ён падружыў на нейкі час, 
 Ды той хітрэйшым быў цыганам 
 І здрадзіў створаны альянс. 
Вусач дрыжэў ужо ад страху, 
Як пад сталіцаю яго 
Палкі варожага вермахту 
Кідалі бомбы і агонь. 
 Ды после доўгага змагання 
 Яму зноў усміхнуўся лёс: 
 Супернік згінуў і асану 
 Яму запелі да нябёс. 

І зноў старэчыя прывіды 
Яму з’яўляліся, як смерч, 
І зноў у рукі Немезіды 
Ён пасылаў людзей на смерць. 
 Аднак яна й яго зманіла, 
 Забрала неўзабаве у свой рай. 
 І свет меў перадышку на хвіліну, 
 Пакуль не аб’ явіўся зноў вусач. 

ПРАВАДЫР 
 
Правадыр, як добры дэмагог, 
Ашукаў усіх людзей наўкол. 
А яны ўсе выбралі яго, 
Быць манархам, на святы прастол. 
 Абяцаў іх вызваліць з бяды, 
 Ашуканцаў выгнаць за мяжу, 
 Ад карупцыі ўсіх збавіць назаўжды, 
  З прапаганды вычысціць ілжу. 
І наіўныя паверылі ў ману, 
А наіўных большасць у жыцці. 
І калі ўжо  ўладу загарнуў, 
Нікуды не хоча адысці. 
 Хутка ён сабраў прыхільны зброд, 
 Што яму ён служыць, як рабы, 
 І застрашыў пугаю народ, 
 Абяцанкі ўсе свае забыў. 
Хоць галечай мучыць ён людзей, 
Хоць свабоду ўзяў ён у турму, 
Ён, плебей, жыве як багацей, 
Як цару паклоны б’юць яму.            

Ён гатовы лёгкаю рукой 
           Перадаць айчыну чужакам, 
 Дапускаючы насілле і разбой 
 На праціўніках сваіх і смельчаках. 
Родны флаг змяніў ён на чужы, 
І, адкінуўшы спаконны гімн, 
Роднай мовай ён не даражыць. 
Бо загнаў яе даўно у каранцін.     

Ён пускае міліцэйскіх псоў 
 На святкуючых народны дзень, 
 І на плошчах пралівае кроў 
 Перaважна маладых людзей. 

І дзяржаву ахапіў маразм, 
І бяднеюць людзі з кожным днём, 
Чутны ў голасе жалобны спазм, 
А ён можа шугануць агнём.   

Ён стварыў сабе такі закон, 
Каб уладу мець адно ў сваіх руках. 
Крытыкі не дапускае ён, 
Пагражае за яе турма і штраф. 

Але ж улада скончыцца яго 
І народ асудзіць махляра. 
Гістарычнай ганьбы батагом 
Пакарае ён правадыра. 

ІЗНОЎ ВАЙНА 
 
Ізноў вайна. Зноў кроў цячэ людзей нявінных. 
Ізноў мацнейшы на слабейшага напаў. 
Ад бомб, снарадаў гінуць дзеці і жанчыны, 
Агрэсар цешыцца з ахвяр, як ваўкадаў. 
 Яму ў тым памагае армія клакёраў, 
 Якія, як сабакі, брэшуць разам з ім, 
 Яму паказваючы свой звярыны нораў, 
 Што сорам і сумленне страцілі зусім. 
Яны, шакалы, ждуць-чакаюць для сябе ахвяр, 
Каб звер дазволіў рэштку падла адкусіць. 
Іх цешыць на экране полымя пажару, 
Што ліжа дахі светлых камяніц. 
 Іх радуе, як бачаць трупы на экране, 
 Як чуюць гукі бомб і выстралы гармат. 
 Здаецца ім, што ў тым ваенным урагане 
 Яны бяруць удзел там з ротаю салдат. 
А правадыр-агрэсар усё з вясёлай мінай 
Махае на экране нам здаля рукой, 
І не задумаецца нават ні хвіліны, 
Што выслаў янычараў учыняць разбой. 
    І хваліцца, што ранкам біблію чытае, 
 Што хрысціянін ён і ёсць прыхільнікам Хрыста, 
  І верыць, што пападзе ў брамы раю, 
           Бо моліцца да Бога са свайго паста.  

БЯЗЛІТАСНЫ БЫВАЕ СВЕТ 
 
Бязлітасны бывае свет, 
Няма ў ім шчопкі спачування 
Не дапаможа інтэлект, 
Каб не пачуць людзей канання. 
 Куды ні глянеш – зло-бяда, 
 Галодных поўна і разутых 
 І багацеяў чарада, 
 Не адчуваючых пакуты. 
Адны ў палацах маюць рай, 
Другія мерзнуць дзесь у норах. 
Адны з’ ядаюць каравай, 
Другія паміраюць з гора. 
 Жыццё – паўсюдна барацба 
 За хлеб, за воду, за кватэру. 
 Бездапаможная журба 
 За поспех, славу ці кар’ еру. 
Адным ад працы льецца пот, 
Другія бедных акрадаюць, 
А трэція, наадварот, 
На багацеяў нападаюць. 
 І не баіцца паразіт, 
 Ні помсты Бога, ні ахвяры, 
 І толькі смерць ці менінгіт 
 Яму найлепшай будзе карай. 

 KРЫВАДУШНАСЦЬ 
 
Разнёсся  гоман  аб  Ядвабным, 
Аб  генацыдзе, аб  вайне, 
Аб  помсце  вырадкаў  няшчадных 
І  аб  забытай  іх  віне. 

І  прабачэння  просяць  босы 
 Нашчадкаў  спаленых  ахвяр.  
 Злуюцца  сведкі,  быццам  восы, 
 Баяцца  паказаць  свой  твар. 
Але  ў  памінах  з  нетраў  часу 
Не  заікнецца  ні  адзін 
Аб катах  Рамуальда  Райса, 
Забойцах  дзетак  і жанчын. 

І  не прыпомняць  словам  грэшным 
 Яго  крывавых  важакоў,  
 Падпальшчыкаў Чыжоў, Залешан, 
 Збуча, Лазіц, Ягаднік, Шпакоў. 
Забойцаў   жыхароў  тых  вёсак, 
Сялян,  дзяўчат  і  юнакоў. 
І  не ўздыхнуць  над  страшным  лёсам 
Забітых  ПАС-ам  вазакоў. 
 Забілі  іх  у зверскі  спосаб, 
 Бо праваслаўнымі  былі, 
 Каб  жыхараў  суседніх вёсак 
 Прагнаць  прэч  з  роднай  іх  зямлі. 
Каб  страхам  выгнаць  іх  за  межы, 
Аддаць супольнікам  палі, 
Дамы  і  пуні,  і  манежы, 
Сады  і  збожжа  на  раллі. 

Цяпер  бандытам  хвалу ўзносяць 
 І  пачалі ім  гімны  пець,  
 І  паднялі  на  п’ едэсталы 
 Тых, што неслі людзям смерць. 

І  на пліце  магілы сціплай, 
Дзе спяць  астаткі  фурманоў, 
Не  дазваляюць  для патомных 
Аб  ПАС-е  ўспомніць  пару  слоў. 

Не  хочуць,  каб  іх  эпалеты, 
Ад слова праўды  на  пліце, 
Зардзелі  кроўю  ў  зрэнках  света 
Як асцярога для гасцей. 

Яшчэ саратнікі  бандытаў 
Знаходзяцца  паміж  жывых. 
Патынаю  гадоў  прыкрыты, 
Ніхто  ўжо  не  асудзіць  іх. 
 
     ПАС – Пагатове  Акцыі  Спецыяльнай,  кіраўніком  
якой быў капітанРамуальд Райс, псеўданім – Буры. Яны  
спалілі  наступныя  вёскі  на  Беласточчыне: Зані, Ягад-
нікі, Збуч, Чыжы,  Пасечнікі  Вялікія,  Беразова, Лазіцы,  
Вулька  Выганоўская,  Дубічы, Арэшкава  і іншыя.  Мно-
гія жыхары  тых  вёсак  былі забітыя  ці  спаленыя  толь-
кі таму, што былі праваслаўнымі. На  іх сумленні  
больш,  чым 500 ахвяр  простых  сялян  тых вёсак, якія 
не былі  ні членамі партыі, ні іншых палітычных  арга-
нізацый. Сярод забітых  і спаленых  былі  дзеці, дзяў-
чаты,  цяжарныя  жанчыны,  хворыя  і старыя  людзі.  У 
вёсцы  Лазіцы  яны захапілі  49  вазакоў, большасць  якіх  
у студзені  1946 г. былі забіты ў лесе  ля вёскі. Старыя  
Пухалы.  Астанкі  іх  перанеслі  на ваенны  магільнік  у  
Бельск-Падляшскі, але ўлады доўгі час не дазвалялі 
паставіць помнік на магіле вазакоў.  
      Верш быў напісаны ў 2001 г., калі ўлады АВС у 
Беластоку  не давалі дазволу напісаць на пліце помніка 
на магіле вазакоў прычыну іх смерці і назваць прозвішча  
іх забойцы і нельга было адкрыць помнік. І толькі 26 
кастрычніка 2002 г., калі была атрымана згода новага 
ваяводы ў Беластоку, помнік пасвяціў мітрапаліт Поль-
шчы Сава. 
     Верш гэты увайшоў у кніжку вершаў ,,Верш на сва-
боду”, выдадзеную Радыём Свабода у Празе ў 2002 г.  

 Аўтар у 1953 г. 

 „ЛЮБІЦЕ ВОРАГАЎ СВАІХ” 
 
Ісус калісь, сабраўшы вучняў на гары, 
Сказаў да іх:,,Любіце ворагаў сваіх” 
І словы гэты паплылі праз алтары 
З надзеяй міра між усіх людзей жывых. 
Аднак надзея расплылася, як імгла, 
Бо папы рымскія ўстрывожылі народы, 
І зноў ад  войнаў задрыжала ўся  зямля, 
Пайшлі на ўсход, як смерч, крыжовыя паходы. 

І нішчылі яны не толькі мусульман, 
Якіх там грабілі, як банды, дагала 
Ды руйнавалі візантыйскіх хрысціян, 
Канстантынопаль абакралі ўвесь датла. 
Змянілі ў Рыме Сімвал Веры хрысціян, 
Без згоды Ўсходу дадалі там слова ,, й сына”. 
І Ўсход абвінавацілі дзесяткамі  заган, 
І схізмай давялі ўвесь свет да групаўшчыны. 

Прысвоіўшы прастол апостала Пятра, 
Назваўся папа ўраз намеснікам Хрыста 
І даў загад паліць няверных на кастрах, 
І грабіць іх усю маёмасць дачыста. 
І інквізіцыя паліла сотнямі людзей, 
Кастры на захадзе гарэлі днём і ноччу. 
Джардана Бруна гуманістаў карыфей 
Згарэў тады за праўду і за дар прарочы. 
 Каталіцызм уводзіўся без сораму мячом, 
 Куды б ён ні дайшоў, то там лілася кроў. 
 І па слядах ягоных стаі крумкачоў 
 Ляцелі і за імі нёсся дзікі роў. 
 Канкістадары з крыжом і з зброяю ў руках  
 Амерыцы Лацінскай прыняслі няволю, 
 Там кроў абарыгенаў разлілася, як рака, 
 Бо ўводзілі там хрысціянства з папскай волі. 
 



40 

Мы зналі езуітаў на сваёй зямлі, 
Як перайсці змушалі на каталіцызм, 
Як пад нагайкаю ў нас вунію ўвялі, 
Як прымянялі ў нас насілле і садызм. 
А узурпатары намесніка Хрыста 
Ніколі не выконвалі яго навукі, 
І панаванне стала мэтай іх паста, 
І ўладалюбства – іх хваробай і прынукай. 
 Калі  наш свет вяршыў Хрыстовы запавет? 
 Калі яго цанілі  свету ўладары? 
 Калі палітыкі хоць адзіны элемент 
  Хрыстовае навукі ймкнуліся ажыццявіць? 
 Дзе святары, якія ўстрымалі вайну?! 
 Уціхамірылі нянавісць між народаў?! 
 Хрыстовы словы, быццам рэха на сцяну, 
 Наткнуліся на крывадушныя нязгоды... 

IV 

 
 
      . 
ЛЕТНІ ДЗЕНЬ У ГОРАДЗЕ 
 
Між рэк асфальта ў неба ўзносяцца дамы, 
Стаяць як дзесь на полках кніжныя тамы. 
І ўсе іх клеткі поўныя людзей: 
Старых і маладых, дарослых і дзяцей. 

Як у мурашніках вакол кішыць жыццё, 
А побач на асфальце грукат і выццё. 
За сценамі таксама чуеш плач і крык, 
Балбоча тэлевізар зверху, як калмык. 

Шукаеш паратунку, нейкай цішыні, 
На вушы накладаеш шапку ці ручнік 
І закрываеш вокны, каб не чуць сабак, 
І як з надворку верашчыць лайдак. 

Цябе ўжо акружыла цемры пустата, 
Ты цешыўся б так доўга, каб не духата, 
Бо сёння ліпень, грэе сонца цэлы дзень 
І ад спякоты не ратуе нават цень. 

Ідзеш у ванную прыняць халодны душ, 
І толькі тут ты чуеш цішыню і глуш, 
І цешышся, што тут цябе не мучыць шум, 
І адыходзяць ад цябе журба і сум.  
   Ты задрамаў, пачуўшы ў ванне халадок, 

І абудзіўся, як прыйшоў вячэрні змрок. 
Калі ж за вокнамі заціхне галас, рух, 

              Тады ты з радасцю пакінеш свой катух.

AДЗІНОКІ ГІТАРЫСТ 
 
Надзеў святочны свой сурдут, 
З гітараю пайшоў ты ў горад. 
Па вуліцы быў твой маршрут, 
Дзе і спыніўся, ўчуўшы голад. 
 І шапку  збляклую сваю 
 Ты палажыў на тратуары, 
 Як у тэатры на рэвю 
 Пачаў іграць ты на гітары. 
Іграў ад ўсёй душы, спяваў 
І аб каханні, і аб муках. 
Па струнах бегаў твой рукаў 
І выклікаў ён гамы гукаў. 
 Дарыў ты душу, музыкант. 
 Ўзамен чакаў ты грошы. 
 Хоць людзі бачаць твой талант, 
 Не ўсе дадуць, чаго ты хочаш. 
Хоць назбіраў ты медзякоў, 
Каб ноччу ўжо не быць галодным. 
Хоць сёння невялікі твой улоў, 
Заўтра мо будзе больш даходны. 
 І так ты ходзіш кожны дзень, 
 А ноччу песні сам сабе складаеш, 
 І хоць з цябе астаўся адно цень, 
           Ты на свой лёс не наракаеш. 

НА ДЗЕНЬ НАРАДЖЭННЯ 
 
Чырвоныя гронкі рабіны 
Ахутала снежная хустка, 
А гоман на іх вераб’ іны 
Навокал расходзіўся густа. 
 Пачула яго ты ў пакоі,  
 Пайшла да акна са здзіўлення. 
 І ў гэтым прыемным настроі 
 Прыпомніла дзень нараджэння. 
А сёння  ж твая гадавіна, 
А ты ўжо аб ёй вось забыла. 
Чырвоныя гронкі рабіны 
Прыпомнілі ўсё з новай сілай. 
 Ты хутка памылася ў ваннай, 
 Надзела на цела сукенку 
 І ўспомніла ты нечакана: 
 ,,Была я калісьці паненкай”. 
І слёзы замірсцілі вочы:  
Ужо маладосць за гарамі!  
І воблік чароўна-дзявочы 
Пайшоў маладосці слядамі. 
 Сарвала з сябе ты сукенку 
 І кінула з жалю далёка, 
 І ў кухню пайшла памаленьку 
 Са смуткам на сэрцы глыбокім. 

НАРКАМАНКА 
 
Дожджык палошча яе валасы, 
Вулічны пыл слепіць ёй вочы, 
Рэзкай насмешкі ляцяць галасы 
Ёй наўздагон ды кпіны-праклёны. 
 Некуды, смутная, крочыць яна, 
 Нешта мармыча сабе без упынку. 
 І не затрымала ліўню сцяна 
 Крокаў яе аж да самага рынку.   
І ў закавулак зайшла стрымгалоў, 
Мокрая ўся, і ў дрыжачае цела 
Белы наркотык загнала іглой 
І праз хвіліну зусім ап’ янела. 
 І ў галоўцы свінцовы туман 
 Мыслі зацемніў ёй моцнай атрутай, 
 І адплыла ўжо яна ў іншы стан, 
 У забыццё без цярпення, пакутаў. 
Крыўды сваёй больш не помніць дзяўчо, 
Што ад яе адракліся ўсе людзі, 
Бацька пастрашыў яе ружжом, 
От жа заб’ е, калі дадому  прыбудзе. 
 Матка таксама не хоча яе, 
 Брат на яе спаглядае з агідай. 
 Вось і ляжыць яна, быццам у сне, 
 І не чуе ні злосці, ні крыўды. 

МЛЕЕ ВАРШАВА НА ВУЛАЧКАХ ЦІХІХ 
 
Млее Варшава на вулачках ціхіх, 
Цемрань яе распусціла датла, 
Толькі з акон прадзіраюцца крыху 
Нітачкі промняў ці стужкі святла. 
 Страшна ісці тут па бруку няроўным, 
 Можна зламаць тут, упаўшы, нагу, 
 Можна сустрэць тут бандыта раптоўна, 
 Можна пачуць на спіне качаргу. 
Ціха іду я сустрэцца з табою, 
Потым, каб разам вярнуцца дамоў, 
Каб не спаткала цябе нешта злое, 
Каб не настрашыў дзесь кот-мышалоў.  
 Вобмацкам сам я шукаю дарогі, 
 Па тратуары іду, як сляпы, 
 Ледзь пазнаю я чужыя парогі 
 Чую ў нагах боль заўзяты, тупы. 
Раптам святло паказалася ў вокнах, 
Дом, дзе сустрэцца я маю з табой, 
Дожджык пайшоў і прыдзецца нам мокнуць 
Без парасону ўздоўж маставой. 
 З радасцю мілай мяне ты спаткала, 
 Ты падыйшла да мяне і без слоў 
 Цёплымі вуснамі пацалавала 
 І мы пакрочылі разам дамоў. 

ШТО МОЖА БЫЦЬ ПРЫЕМНЕЙ ЦІШЫНІ 
 
Што можа быць прыемней цішыні, 
Калі глядзіш з балкона ў цемру ночы, 
Дзе ў чорным моры вышыні 
Раі бліскучых зорак цешаць вочы.  
 На поўдні выплыў месяц-маладзік 
 І жне ён павуціну з шэрай хмары, 
 Ды раптам сам ён ў хмары знік, 
 Яна завалакла ягоны срэбны тварык. 
Але ж ізноў заззяе ён сваім сярпом, 
 Між зорак паплыве ён, як па моры, 
 І  дахам зіркне на яго тут кожны дом, 
 І вокны заблішчаць, як семафоры. 
 Тут у палоне соннай цішыні 
 Стаіць чароўны летні адпачынак, 
 Тут грэюць летам зоркі з вышыні 
 Так, як зімою грэе нас камінак. 

 АЧАРАВАННЕ  
 
                                                                         ЯЛЯНЦЕ В.      

      
Калі цябе сустрэў я ўчора нечакана, 
Мяне ты асляпіла цуднаю красой, 
Заплюшчыў  вочы я, табой ачараваны, 
І думаў, што багіню бачу прад сабой. 
 
Мяне шчаслівы смех твой вывеў з летаргіі, 
Ачнуўся я пад бляскам позірку твайго. 
І зноў табой я захапляўся, як багіняй,  
Хаця даўно забыў я  казкі пра багоў. 
 
Ды мягкія абдымкі, нібы дотык лебядзіны, 
Салодкіх пацалункаў шчасныя хвіліны 
Мяне пераканалі, што са мной жанчына. 
 
І ў нас цяпер з табою ўвесь наш вольны час 
Мінае й не міне, як фільм-сеанс, 
Пакідаючы, аднак, доўгія ўспаміны. 

КАЛІ АДЗІН СУМУЮ НОЧЧУ 
 
Калі адзін сумую ноччу, 
Я не люблю паліць святла: 
Твае я ў цемры бачу вочы, 
Як бы са мною ты была. 
 
Я чую шум твайго дыхання 
І сэрца стукат у грудзях, 
І ўсе прывіды кахання 
З табой, як фільм, мільгнуць ў вачах. 
 
Калі дакучыць бездань ночы, 
Я  запалю сабе свячу. 
У полымі яе прарочым 
Наш лёс убачыць я хачу. 
 
І бачу сэнсу ў ім так многа,  
З жаданняў будучых душы, 
І нашу новую дарогу, 
Дзе нам не трэба больш спяшыць, 
Пакуль гарыць агонь свячы. 

V 

 
 
                          УСПАМІНЫ 
ПОЛАЦКАЙ  КНЯГІНІ  ПРАДСЛАВЫ 
 
 
З нябёс уліваўся ўжо змрок у пакой, 
У вокнах на пляцы гарэлі лучыны, 
Навокал былі цішыня і спакой, 
На дрэвах больш вецер не гойдаў галіны. 

Па пляцу праходзіў цішком вартавы, 
Хоць меў ён даспехі і цяжкі абутак: 
Каб дзесь не схаваўся злачынец жывы, 
Ён зорка заглядваў у кожны закутак. 

Княгіня Прадслава дайшла да акна, 
Глядзела самотна на мутныя хаты, 
Аж чорная ноч за акном, як сцяна, 
Закрыла прад ёю ўвесь пляц шараваты. 
 У цёмным пакоі прысела сама 
 І вобразы думак яе захапілі, 
 Усё, што прайшло і чаго ўжо няма, 
 Пабачыла быццам у сне ў гэтай хвілі. 
Прыпомніла мужа свайго, як калісь 
Для Кіева ён перастаў быць васалам, 
І князем стаў мудрым на роднай зямлі. 
Няслася аб Полацку слава і хвала. 
 Сыноў двух радзіла яна тут яму, 
 Адзін зваўся Турам, другі Рагвалодам, 
 Яны не адну пражылі з ёй зіму, 
 Вучыліся муштры да слаўных паходаў. 

Пасля на Прымор’ е яны адышлі, 
Каб жыць самастойна, не слухаць дакораў. 
Там жонак прыгожых далёка знайшлі, 
І княжаць паблізу Балтыйскага мора. 
 Часамі і ў госці прыходзяць яны, 
 З дружынай сваёю, каб матку наведаць, 
 А раз  Рагвалод у перыяд начны 

З’ явіўся тут з жонкай і дочкай Рагнедай. 
Шумеў ад Рагнеды тут цэлы палац, 
І шчэбет яе разыходзіўся рэхам 
Праз вокны і дзверы далёка на пляц, 
Дзе людзі на дом спаглядалі з уцехай. 
 Тулілася часта да бабкі сваёй, 
 Калі ўжо ў пакоях ставалася цёмна, 
 І шыю яе абдымала рукой, 
 Пакуль не рабілася ціхай і соннай. 
Гасцілі тут месяц з абозам сваім, 
Які разлажыўся паблізу пад лесам. 
Там цэлыя ночы гарэлі агні 
І дым ад агнёў стаяў, як завеса. 
 Тады палачане на веча прыйшлі 
 І вельмі прасілі на ім Рагвалода, 
 Каб ён тут астаўся на роднай зямлі 
 І княжыў тут з маткаю з гэтага года.   
І ён абяцаў ім, што хутка сюды 
Ён вернецца з братам, з сваёю дружынай, 
Як толькі брат жонкі, ўжо князь малады, 
Пачне кіраваць там прыморскай айчынай. 
 Яна другі год тут чакае яго, 
 А жонка яму там радзіла ўжо сына, 
 І просіць яна Перуна і багоў, 
 Каб хутка сюды сын прыехаў з княгіняй. 
Прыпомніла з горыччу мужа паход 
Далёка на поўдзень, да брам Візантыі... 
Атрымала вестку аб ім цераз год, 
Што згінуў ён недзе ў прыроднай стыхіі. 

 Саюзнікам Кіева быў ён тады, 
 Князь Ігар прасіў, каб памог у паходзе. 

 І дзесь па дарозе прапаў назаўжды, 
 У цёмную ноч пры даждлівай пагодзе. 
І вестка аб смерці прайшла нібы гром. 
Шукаў люд намесніка ў княжаскім родзе, 
Ды сын Рагвалод у той час быў дзіцём. 
І сваркі, і спрэчкі пабеглі ў народзе. 
 Сабралася веча, і большасць людзей 
 Княгіне Прадславе дала скіпетр ўлады. 
 Князь Ігар і Вольга прыслалі хутчэй 
 Свае запэўненні, што выбару рады. 
І Ігар ніколі дасюль не хацеў 
Зняволіць яе, каб плаціла даніну, 
Хоць іншым плямёнам гразіў ён, як леў, 
І крэпасці іх замяняў у руіны. 
 Калі ж князь драўлян, непакорны вой Мал, 
 Расправіўся з Ігарам, кіеўскім князем, 

Забіўшы яго, як апошні вандал¹, 
То ў Кіеве Вольгу назначылі княжыць. 

Адпомсціла Вольга за смерць мужа свайго, 
Разбіўшы дружыны драўлян, а ў сталіцу  
Іх княства каварна ўпусціла агонь2, 
І Мала забіла, як злая ільвіца.  
 А сына малога яго, Дабрыню, 
 З дачкою ягонай маленькай Малушай 
 У Кіеў забрала далей ад агню, 
 Далей ад пажару, далей ад удушша. 
Ды  іх памясціла ў палацы сваім, 
Каб сын Святаслаў там не чуўся самотным, 
Каб разам яны там забылі зусім, 
Як гінулі людзі ў пажары смяротным. 
 І помніць Прадслава, як годам пазней, 
 Над рэчкаю Віцьбай з вялікай павагай 
 Сустрэлася з Вольгай, з дружынай яе, 
 Якая разбіла нядаўна яцвягаў. 

Пасля, пераехаўшы землі свае, 
Яна раздзяліла зямлю на ,,погосты”3, 
І дзесь там пры Мсце запрасілі яе 
Прадславы паслы, каб прыехала ў госці.  

Прадслава хацела, каб Вольга, Дзвіной 
Праплыўшы ўздоўж мірнай прыгожай краіны, 
Ніколі больш ёй не гразіла вайной, 
І каб не змушала плаціць ёй даніну.  

 A ўдзячная Вольга за мілы прыём 
 Прадславай княгіні з дружынай падданых, 
 На месцы сустрэчы, дзе быў вадаём, 
 Рашыла паставіць там замак драўляны. 

І Віцьбескам замак назвала тады, 
              На памяць тых дзён і той там сустрэчы. 

Гасціла ў тым замку яна два гады, 
Пасля адплыла зноў у Кіеў на веча.  

   Спакойныя весткі ад Вольгі плылі. 
   Выхоўвала сына свайго Святаслава, 
   А ў Полацку Тур з Рагвалодам раслі, 
   Аб іх да Прымор’ я даходзіла слава. 

Адтуль прыплылі нечакана чаўны 
З пасламі з цікавай для іх прапановай: 
Чакаюць іх там дзве мілых княжны, 
Два княствы даюць ім за шлюбнае слова.  

   І з гэтай пары тут Прадслава адна  
   Кіруе і княжыць крывіцкай зямлёю, 
   Падданых даўно тут не страшыць вайна, 
   Жывуць і працуюць у княстве спакойна. 

Не плацяць яны чужаніцам данін, 
Ніхто іх не страшыць нападам, разбоем, 
Не ходзіць сюды ні яцвяг, ні мардвін, 
Bарагі даўно не плылі тут ракою. 

  Пачула Прадслава, што Вольга Царград 
  Наведала ў той час з сваёю дружынай, 
  Хрысцілася там і ўжо новы абрад, 
  І новую веру хацела даць сыну.  

Ды сын не паверыў у Бога яе, 
Не мог зразумець, што дзесь Бог ёсць адзіны, 
З дзяцінства багоў меў заўсёды сваіх, 
І здрадзіць не мог ім без важкай прычыны.  

Затым ад паслоў да Прадславы дайшла 
Навіна, між іншых навінак без ліку, 
Што Вольга для сына здалёк прывязла 
 Венгерскую жонку, князёўну Ільдзіку. 

Хоць другую кахаў, яе ён прыняў; 
Хацеў мець дзвюх жонак: княжну і Малушу... 
Малушай з маленства любіў, сябраваў, 
І бавіўся з ёй на вадзе і на сушы.   

Малушу даўно пакахаў Святаслаў, 
Хоць ключніцай толькі была ў іх дзяўчына. 
А ён ёй даўно ўжо даўно абяцаў, 
Што жонкаю будзе яго і княгіняй. 
 Ды Вольгу не цешыла сына любоў, 
 Княгіня Малушу ў Будуцін саслала, 
 Каб там Святаслаў больш яе не знайшоў, 
 І з жонкай дзяўчыну забыў ён памалу. 
Чакала яго не адну там зіму 
 Над рэчкаю Рось між пушыстага снегу, 
 А жонка Ільдзінка радзіла яму 
Спярша Яраполка, а потым Алега. 
 Нарэшце згадзілася маці яго 
 На шлюб Святаслава з каханай дзяўчынай, 
 І ў княжацкім храме князь славіў багоў, 
 Што будзе Малуша ягонай княгіняй. 
Радзіла Ўладзіміра хутка яна, 
І брат Дабрыня ўзяў яго пад апеку, 
Ён бавіўся з ім усе дні дапазна, 
Вучыў усяму, каб не быў той няўмекай. 
 Калі Святаслаў памужнеў і падрос, 

Рэгенткай маці ўжо быць не схацела, 
А сын у паходах каваў сабе лёс, 
Як воін адважны душою і целам. 

Разбіў ён хазараў, вандроўны народ, 
Які спавядаў іудзейскую веру, 
Пасля на балгараў пайшоў у паход, 
І іх пакарыў ён мячом і сякерай. 

І там у раскошы ён жыў у той год, 
Як Кіеў знаходзіўся ў клешчах аблогі4, 
Ратунак  сталіцы прынёс пешаход, 
Які ваяводу пазваў на падмогу. 

І вось заключыў князь з суседзямі мір... 
Дадому з дружынай з паходу 
Ён вёз Яраполку жывы сувенір – 
Грачанку прыгожую, княжага роду.  
  Калі князь вярнуўся, то ўраз пакараў  

Ужо адступаўшых тады печанегаў: 
Далёка ад Кіева іх адагнаў, 
Каб больш не палохалі княства набегам. 

Князь зноў на балгараў збіраўся ў паход, 
Ды Вольга затрымала грознага сына.  
Ёй суджана смерць была ўжо праз год, 
І сам у царкве пахаваў ён княгіню. 
 Тады ён Алега паслаў да драўлян, 
 Каб княжыў ён з Оўруча гэтым народам; 
 Аддаў Яраполку ўсе землі палян, 
 І з Кіева  брату даваў ён падмогу.  
А Ноўгарад выслаў у Кіеў паслоў – 
Што толькі Ўладзіміра хочуць на князя; 
І князь Святаслаў пагадзіўся без слоў, 
Каб толькі быў з сынам яго верны дзядзька. 
 Цяпер Святаслаў зноў надумаў паход: 
 Ісці на Балгарыю разам з дружынай, 
           Хутчэй пакарыць зноў балгарскі народ 
 І валадарыць чужою краінай. 
Прадславе шкада, што ўжо Вольгі няма, 
Баіцца намераў ліхіх Яраполка, 
Каб той не задумаў, як пройдзе зіма, 
На Полацк напасці і мір парушыць без толку. 

 Таму да ўсіх замкаў паслала загад 
Гатовымі быць на выпадак нападу, 

 Хоць з Кіева толькі што мела даклад, 
 Што грозьбы не будзе ад новай улады. 
Бо князь Яраполк – яшчэ малады, 
Не мае ахвоты да грозных набегаў; 
Адно аб’ язджае свае гарады, 
І ездзіць у госці да брата Алега. 
 Уцешыла добрая вестка яе, 
 Аднак не змяніла старога загаду: 
 Хай пільнымі будуць наяве і ў сне, 
 Спакой хай не стане прычынай разладу. 
А старасць давала ўжо знаць аб сабе, 
Хацела б ужо адпачыць, не ўладарыць; 
Бо чулася з кожнай хвілінай слабей, 
Стамлялі войны, падманы і здрады. 
 І моліцца моцна яна да багоў, 
 Каб сын Рагвалод тут з’ явіўся з дружынай. 
 Яна з нецярпеннем чакае яго 
 З жонкай яго, з іх дачкою і сынам. 
Хай ён тут кіруе крывіцкай зямлёй, 
Бароніць яе ад набегаў, нападаў; 
І цешыцца хоча ягонай сям’ ёй, 
Каб чуць у палацы вяселле і радасць. 
 У думках княгіні жыццё віравала – 
 Успомніла ўсё, што было, нібы сон. 
 І, ўспомніўшы гэта, заснула Прадслава. 
 І тысячы год яна сніць гэты сон. 
 
      
¹Ігара па загаду  Мала прывязалі да двух сагнутых да зямлі дрэў, 
і калі іх адпусцілі, выпраставаныя дрэвы разарвалі цела князя 
надвое. 
2 Калі Вольга не магла захапіць сталіцы драўлян Ікарасценя, 
сказала драўлянам, што ім прабачыць, калі яны прышлюць для 
яе з кожнага двара  па тры вераб’і і па голубу . Атрымаўшы іх, 
яна загадала прывязаць да кожнай птушкі запалены трут  з 

серай  і ноччу  пусціла іх у  горад. Птушкі прынеслі ў горад 
пажар,а жыхарам смерць. 
3 – Погостамі  называліся воласці і  месцы  збору   даніны. 
4 – 968 г. Аблога Кіева печанегамі. Выратаваў Кіеў ваявода 
Прэціч, што стаяў на другім беразе Дняпра, і якому  паведаміў 
аб аблозе нейкі смяльчак з горада, які прыкінуўся печанегам,  і 
пераплыў на іх вачах  Днепр.  

